Жақсылық Ысқақов

Ғажап ғалым, тамаша адам еді...
Қанаш Шәкенулы - өнегелі өмір жолымен, ғылымга сіңірген зор еңбегімен өңір тарихына жарқын із қалдыра білген жан. Бойындағы қай қасиетін әңгімелесек те, ұлықтауга әбден лайық екенін ұзақ жылдар бойы қызметтес, аралас-құралас болған үзеңгілес шәкірттері жақсы біледі. Қанекең біздің өңірден шыққан алғашқы экономист-ғалым ретінде де танымал.
Ол кісімен сырттай таныстығым ерте кезден басталды. Экономиканың теориясы мен тәжірибесін ұштастыра отырып, жілік майын шаққандай етіп түсіндіретін әр дәрісіне сүйсініп жүрдік. Өмірбаянына қарасам, бөтен емес сықылды. Ленин (қазіргі Есіл) ауданындағы Мәдениет ауылының тумасы, Ленин орденінің иегері, ұлағатты ұстаз Шәкен ақсақалдың ұлы Қанаш денсаулығына байланысты әскерге алынбай, соғыстың ауыр жылдарында ұжым- шарда еңбек етті. Кейін білімге деген құштарлығының, табандылығы мен жігерлігінің арқасында ауыл баласы үшін қол жетпейтін арман саналатын Мәскеудегі қоғамдық ғылымдар академиясын бітіріп шықты. Педагогика институтының кафедра меңгерушісі, экономика ғылымдарының канди- даты ретінде ел аузына ерте ілікті.
Қанекеңмен 1950-ші жылдардың соңында Ахметжан Аханұлының үйінде алғаш рет кездестім. Нағашым облыстық ауыл шаруашылығы басқармасында бас есепші болып жұмыс істейтін. Өңірдің экономикалық жағдайын бес саусағындай білетіндіктен, жас ғалым цифрлар мен деректер алып, лекцияларына, ғылыми еңбектеріне пайдаланатын көрінеді. Бас есепші мен экономист екеуінің қосылып, ауыл шаруашылығы тақырыбына арнап жазған талдамалы мақалалары аз болмады. Жақсы тәжірибелерді атап көрсетіп, үлгі етіп ұсынып, кемшіліктерді өткір сын тезіне алатын. Мен ол кезде облыстық комсомол комитетінің екінші хатшысы едім. Қызмет бабымен Қанекеңмен тығыз араласа бастадым. Аудандық, жергілікті комсомол ұйым- дарының хатшылары бас қосқан кеңестерге, семинарларға жиі шақырылатын бас лекторымызға айналды. Лекциялары еш жалықтырмайтын, ынта-ықыласымызды еліктіріп, еріксіз тыңдататын. Алдында жатқан қағазға анда-санда бір қарап қойып, құлаққа жағымды қоңыр даусымен сөй- легенде қолмен қойғандай ұғынықты ететін. Ара-арасында әзілдеп, күлдіріп те қоятын. Аудиторияда өзін сергек сезініп, тыңдаушыларды ырқына бағындыра білетін. Қай тақырыпты қаузаса да, терең білімділік самал желдей есіп тұратын. Қос қанатын қомдаған құсша еркін көсілетін. Ауыл өміріне қатысты түсініксіз теориялық тұжырымдарды қарапайым тілмен түсіндіріп, түйіндерін тарқатып беретін. Лектор мінбеден түскенде ризашылығымызды білдіріп, ду қол шапалақпен шығарып салатынбыз.
Кейін партия, кеңес органдарында қызмет істеп жүргенде де байланысымыз үзілген жоқ. Экономикалық мәселелер жөнінде жиі пікір алмасатынбыз. "Білім” қоғамының облыстық бөлімшесі басқармасының төрағасы ретінде аудандарды жиі аралап, жұртшылықпен етене араласатын. Әлемнің ұлы философтарын, экономистерін көп оқығандықтан, әңгімелері әсерлі, ғибратты келетін. Маркстің, Энгельстің теорияларын түсіндіргенде цитаталарды жатқа соғатын жадының мықтылығы таңғалдыратын. Оларды қазақша да жіліктеп, нәшіне келтіре айтып беретін. Жаттандылықтан аулақ, майдан қыл суырғандай өз ойларын да үстемелеп, дүдәмал жерлерін түзетіп, қисынды болжамдарын да тұздықгап қоятын. Әрине, ол кезде марксизм-ленинизм классиктерінің еңбектеріне “мұрты бұзылмас" мызғымас, мінсіз көзқарас қалыптасқандықтан, “мына тұсы қате” деуге тәуекел ете қоймайтынбыз. Бүгінде “апырмау, Қанекең сол бір кездің өзінде күдік келтіріп, кемшілік тауып жүрген екен ғой. Демек, осал ғалым болмағаны. Көп ойларын ашық білдірсе, жұрт тыңдар ма еді?” деп таңданыстан еріксіз бас шайқайсың.
Қанекеңді ұстаз-экономист қана емес, ертеңгі болашаққа көз тастаған жобалаушы-құрылысшы дер едім. Бүгінде республикада еңселі жоғары оқу орындарының санатында атала- тын М.Қозыбаев атындағы Солтүстік Қазақстан университетінің көркеюіне, материалдық-техникалық базасының нығаюына өлшеусіз үлес қосты. Ол мұнда он сегіз жыл басшылық етіп, ректорлық тізгінді мықты ұстады. Кеңестер одағы бойынша бірінші болып Мәскеудің Ломоносов атындағы университетімен екіжақты тиімді келісімшарт жасасты. Ара-тұра кездесіп қалғанымызда кабинетіне алып келіп, институттың жаңа салынып жатқан оқу корпустарын, жатақханаларын көрсетіп, аралататын. Сөзінен де, ісінен де тынымсыз толғаныс, ізденіс, ғалымдық құлшыныс се- зіліп тұратын.
Бірде, облыстық атқару комитеті төрағасының бірінші орынбасары болып істеп жүрген кезімде: “Уақытың болса, кіріп шығайын, бір мәселе бар еді, соны ақылдасайын” деп телефон шалды. Облыс экономикасы туралы жазған мақаласын алып келіпті, маған оқып береді. Ол ғылыми тұрғыдан теориялық тұжырымдар айтса, мен өндірісті ұйымдастырушы, басқарушы ретінде тәжірибеге көбірек сүйенемін. Екеуміз пікірталаста итжығыс түсіп, ақыры ымыраға келе- міз. Советтік құрылыстың қайшылықтарын үнсіз ұғысатынбыз. Ғажап ғалым, тамаша адам еді. Жанға жағымды осындай әңгімелерден кейін екеуміз де дүр сілкініп, серпіліп қалатынбыз.
Жетпісінші жылдардың аяқ кезінде Петропавлда жаңа қонақ үй салынып, оған ат беруге қатысты мәселе күрделеніп, оның шешу ономастика комиссиясының құзырына берілді. Қанекең осы комиссияның белді мүшесі болатын. Қала басшылығы комиссияның отырысына өз ұсыныста- рын әзірлегенінен хабардармыз. Қонақүйді “Золотой колос” (“Алтын дән”) болсын” деген тоқтамға келген. Қонақүйдің төбесіне бидай сабағының алтын түсті бейнесі де әдемі жасалып, орнатылып қойған. Ономастика комиссиясының отырысында Қанекең бірінші болып сөз алып, бұл ұсынысқа түбегейлі қарсы екенін білдірді.
“Қонақүй петропавлдықтар үшін сәулетті, сәнді ғимарат екені даусыз. Бірақ ат беруде барынша ойлану керек. “Золотой колос” деген құлаққа жағымды шығар, алайда көне шаһардың тарихымен үйлесе қоймайды. Қалаға әр қиырдан, тіпті шетелден адамдар келеді. Сонда олардың осы жердің тарихы қызықтырары сөзсіз. “Бұл жер он тоғызыншы ғасырда қалай аталды десе, “Золотая нива” дейміз бе? Сондықтан өткенді ұмытпайық. Қонақүйдің атына қарап қонақтар тарихқа да көз жіберетін болсын. “Қызылжар” деген атау дұрыс”, -деді Қанекең.
Арамызда бір уақ үнсіздік орнап, комиссия мүшелері ойланып қалды. Қанекең жүзі нарттай қызарып, орнына отырды. Іштей толқыныстың әсері білем, көзіне дейін қызарып кетіпті. Қала басшылығы өз уәждерін дәлелдеп бақты. Сөйлеушілер біраз болды. Қанекеңнің ұсынысына ойысқандар да табылды. Көп таластан кейін комиссия “Қызылжар” болсын деген шешім алды. Ол кездегі дәстүр бойынша маңызды мәселелер облыстық партия комитетінің бюросында қаралып, нүкте қойылатын. Бұл күрделі психологиялық тартысқа айналған мәселе болды. Қалпарткомның салмағы да мықты. Олар көп, былайша айтқанда, ғимаратың иесі де, құрылысты салатын да - солар. Енді өздері ат қойса, орынды болып кетуі ғажап емес. Қанекең айтты екен деп, тез көне қалатын “қыңырлар” аз еместін. Бәрі, айналып келгенде, көбіне бірінші басшыға тірелетін. Қа- некең де өз ұсынысының оңайлықпен өте қоймайтынын сезіп, алдын- ала тактикалық есеп пен оралымды қадам жасады. Обкомның бірінші хатшысы Василий Демиденко, облатком төрағасы Ніл Болатбаев, институт ректоры Қанаш Шәкенов үшеуі арнайы салынған үш қабатты үйде бірге тұратын. Бір-бірімен сыйлас. Бірін-бірі қолдайтын, тыңдайтын. Қанекең болған жайтты Ніл Адғамұлына айтса керек. Кеңестік кезеңде осындай тәсілді қолданбаса болмайтын еді. “Қызылжар” мәселесінде обкомның бірінші хатшысын бері иілткен Нікең. Бюро мәжілісінде ономастика комиссиясының төрағасы ретінде мен мінбеге көтеріліп, комиссия шешімін хабарлап, жаңа конақүйдің “Қызылжар” деп аталуы туралы қаулыны оқып бердім. Бюро мүшелерінің арасынан да “Золотой колосты” қолдаушылар шықты. “Тарихты қозғап қайтеміз, бүгінгі күнді айтайық. “Золотой колос” астықты аймаққа әбден лайық ат”, - десті олар. Ніл Әдіғамұлы “Қызылжардың дұрыстығын дәлелдеп берді.” Бір сәт үнсіздік орнап, жұрттың бәрі бірінші хатшының сөзін тосты. Василий Петрович бәрінің сөзін саралап, толғап отырған кейіппен басын көтеріп залға қарады да сөйлеп кетті.
"Біз ономастика комиссиясын құрдық. Оның құрамында зиялы қауымның өкілдері, ғалымдар, белгілі адамдар бар. Оларға сенім арттық. Енді олардың қаулысын қабылдамай, өзіміз шешім айтқымыз келеді. Онда ономастикалық комиссияны не үшін құрдық? Оларға сенбесек, өзі- міз-ақ жұртты әурелемей шеше салмаймыз ба? Осыны ойлайықшы. Сөз таластырып, дәлел айтудың қажеті қанша? Меніңше, ономастика комиссиясының шешімі дұрыс. Қабылдансын".
Бірінші хатшы көп таласқа бір ауыз сөзбен нық нүкте қойды. Бұл оның Қанекеңді де сыйлағаны еді.
Біздің Қанекең осындай қазақ- жандылығымен, ұлт мүддесін, намысын ойлаған ерлігімен, болашақты болжай білетін көрегенділігімен, заманның даму, өсу процесін түсінетін сезімталдығымен бәрімізге қымбат.

